
2.  O LE SULU SAMOA OKETOPA 2026

O LE FAASINO UPU

O LE LAUGA

F.Tuai: Teuterenome 6:10-15
F. Fou: Mareko 14: 3-9

O le lauga i le suafa mamalu o le Atua le Tama, le
Alo ma le Agaga Paia, Amene. Ua ou faaaogaina le
fuaiupu e 8, o le Evagelia a Mareko a o lona mataupu
e 14, e fai ma matua mo i tatou i lenei afiafi, ma ou te
toe faitauina.
Mareko 14.8: “Ua faia e ia le mea ua ia mafai

ai, ua na uuina lo’u tino e fai ma faata’imuaga o

lo’u tanuga.”

Manatu Autū e auau i ai manatu o le lauga i lenei
afiafi e faapea, ‘O le Faasoa lelei’

O le faasoa o se aga e ogatotonu i ai la tatou aganuu
i faiga  masani o le olaga na outou soifua ma tatou
tutupu a’e ai. E faasoa taumafa ma meatotino, o le
tamaoaiga, o si mea a sia ma si mea a sia. E faasoa
le tofa ma le utaga ma le poto masani, e avatū ma
aumaī. E soalaupule ma filitagaga. E tulaga ese le
faasoa faa-Samoa. E oo a i tagata e lē aiga ma leai
se faiā, e faasafua lava i ai.

O le faasoa faakerisiano, e faamuamua le Atua i soo
se mea. O le talitonuga, e ala mai ai manuia.  O le
faasoa e afua i le alofa silisiliese o le Atua. O le faasoa
lelei la, e faamuamua le Atua, ma le isi a e mulimuli
oe, mulimuli a’u. Fai mai nisi o le mafuaaga lea o le
matitiva o tatou. A e afai o le faiga lea o loo mamalu
ma faatumauina ai sootaga lelei i le va o tagata o

aiga, nuu, ekalesia ma le atunuu, ma o le manulauti
foi lea o aoaoga a le Tusi Paia, e tuu la e a pe afai e
lelei?

O le tusi o Mareko sa tatou faitauina, o le tala i le
fafine ma lana faasoa lelei mo Iesu ona o lona alofa.
Molimau Mareko o le faata’imuaga o le maliu o Iesu.
Ua tau su’e e ositaulaga sili ma le au tusiupu se vaiania
e pu’e ai Iesu ma fasiotia. O le faasoa lelei a le fafine,
na ta’imua i ituaso o puapuaga o le Alii faaola.

O le faasoa i le uu taugatā. E eseese ituaiga uu e
maua i totonu o Isaraelu.  O uu taugofie, e gaosi lava
i lau ma pa’u o laau e maua i laufanua o Isaraelu.
O le u’u nato e matuā taugata lava,  auā e lē faigofie
foi ona gaosi. O loo faamauina e silia i le 300 tenari
lona tau. E taugata ona e saili gatā le laau o le nato.
E lē o se laau e ola i laufanua o Isaraelu ma Palesitina,
sei vagana atunuu i Sasae, e pei o Initia. O se uu e
gaosi mai le a’a o le laau.  O lona uiga, o le galuega
tele le tau eli a’e o ona a’a, ae faaeteete foi nei afaina
le laau.  E ui lā ina taugata le uu nato, a e sili ona tāua
lona aoga.

O se u’u e faauuina ai tupu, o taitai o malo ma le
anoanoa’i o ona aogā e mafua ai lava ona siita’i lona
tau. E fesoota’i lelei le talitonuga lea ma le faasoa a
le fafine i le liligiina o le suauu i le ao o Iesu. Ua
fa’aata mai ai le faauuina o Saulo ma Tavita o tupu
iloga o Isaraelu. Lona uiga, ua faamati’e e le fafine
Iesu o le Tupu.  A o le tupu o lona mamalu e afua mai
i lona maliu. O le tusi o Mareko, na tusia i le taimi o
le sauaina o tagata kerisiano. A e tasi lea mafuaaga e
tu mati’e ai le faasoa lelei a le fafine lenei, tiga le
nanamu mai o le oti ma sauaga, a e le’i mu ititi ai lona
fia fai mea sili mo le Alii. O le taulaga na ofoina ma le
loto atoa, o le ata o le faamuamua o le Alii.

O le mau a Luka pea faatusa ia Mareko, O le fafine
lenei, o le fafine agasala. A o lana faasoa na fai ma
loimata a e soloi i lona lauulu. O loimata, ua ta’ua e
nisi o mea taugata. O le lauulu foi, e faapelepele ma
ufiufi malu e tusa o aganuu faa-Isaraelu. Ua faamaligi
loimata e soloi ai aao o Iesu. Tatala le ta’ūi o le lauulu
o le mea e patino ia te ia, liligi ma le suauu manogi. O
le faailoga ua lē gata ina ave uma, a e fai ma le measili.
Molimau nisi o le fafine talitane, a e poo le a lava le
tulaga o le fafine i le sosaiete, a o le a le agasala
matuiā na ia faia, o lana faasoa lelei ua atagia ai lona
salamō ma lona saili i le Atua ma lana faamagaloga.

Faamatalaina e Mareko le gaioiga a le fafine i le fagu
alapasa, na tata’e. O le upu ua faaliliuina “tata’e,” o
le “nuti lili’i.”  O lona uiga, e lē mafai ona toe faafoi
pe toe utu le uu.  Ua sasa’a atoa. O le ata o le ofo
atoa, e le’i toe mafaufau e toe faatotoe sina mea.
A ua fai ma mafuaaga o le tiga ai loto o nisi.  “Se a

le mea ua maumau ai faapea le uu manogi?”

E lē o faamauina se tali a le fafine, a e na tali Iesu
“Tuupea ia ia te ia; se a le mea tou te faalavelave

ai ia te ia? O le mea lelei ua fai e ia ia te au nei”.

Ae fai mai la tatou matua, “Ua faia e ia le mea

ua ia mafai ai, ua na uuina lo’u tino e fai ma

faata’imuaga o lo’u tanuga.”

O le finagalo o Iesu, leai. E lē o se uu e teu ma
faapelepele.  A o le uu faatoa aogā pe a liligi ma
sasala lona manogi.  E ao ona tata’e le fagu alapasa,
ma liligi le uu nato, ona aogā lea.  A e sili i mea uma,
o la e faaaogā mo ia. E le’i faapea foi Iesu, e leaga le
ave e faatau ia maua mai se tupe mo tagata matitiva.
A o le lu’i a Iesu i le ausoo, e tele aso fai soo latou te
aumau ai ma e matitiva, a e latou te le faia, a o lea ua
faaonoono mai tagata matitiva ina ua faasoa e le fafine
mea taugata mo ia.

I le ma lenei, soo se mea lava e talaiina ai lenei
talalelei, e talaiina ai foi le mea na faia e lenei fafine.
O le faasoa lelei, na to i le ao le inati o le Atua, e le’i
toina i le iu. Ua fai ma lautua e tapeleni ai le soifua
tautua fai taulaga o tagata Kerisiano i le Atua.
Fa’asoa lelei a le Atua na atagia mo lona nuu o
Isaraelu ina ua ulufale i Kanana, o le nuu o i ai le
suasusu ma le meli. A o le faasoa o loo afifi ai le
alofa faamaoni o le Atua i lona nuu. O le faasoa lelei
a le Atua e ave fua, na ona o atu lava talisapaia loa
ma le fiafia. E fai mo latou tofi eleele, fai mo i latou le
fua o le fanua, e lē fia ai pe fia inu.

“A faaooina oe e le Alii lou Atua i le Nuu na ia

tauto ai i ou tama, o Aperaamo, Isaako ma

Iakopo, e avatu ia te oe o aai tetele ma le lelei e

te le’i faia; o fale foi o loo tutumu i mea lelei

uma na e lē faatutumuina, o vaieli foi e te le’i

elia, o tovine ma olive e te le’i totoina, a e ai ma

e maona ai.” A e i ai le atugaluga o Mose,
“Isaraelu, a e ‘ai ma e maona, ia oe ne’i galo ia

te oe le Alii, na na aumai oe nai le nuu o Aikupito,

o le mea sa nofo pologa ai”.  Ai o le ala lea o
faamafanafanaga a le taitai malaga, le toeaina o Mose

ina ia  anaana le Nuu i tulafono. Nei misi so latou
tufaaga mai le faasoa lelei a le Atua.

Uso e ia Keriso ma le Ekalesia e pele i le loto
ma le agaga, o se feau lea a le talalelei mo i tatou
uma, o oe ma a’u o le faasoa lelei, o le uu nato. O
foliga ia o lo tatou ola ofoina atu mo le galuega a le
Atua. O tatou o le uu nato tautele na faasoa mo le
Atua, a o tatou aiga, matua, nuu, ma ekalesia. O le
faamoemoe, ia faasasala atu lo tatou manogi lelei,
mo le finagalo o le Atua. Na tata’e le fagu alapasa e
le fafine, ona faatoa sasala atu lea o le manogi lelei.
Inā tata’e ia le fagu alapasa o taotaomia ai tatou;
tatae ia le fagu ua fa’ava’atuia ai le ola ua
taumasuasua i manuia o le Atua; o lou soifua ofoina
ma lo’u ola, o tatou o faasoa lelei a le Atua mo lona
finagalo. Tula’i ia ma faamalosi, ua lava lenā faavaivai.

O le faasoa lelei a le fafine, na afua i le alofa ia Iesu.
Ave uma, nuti lilii le fagu alapasa. Maligi loimata,
tatala le ta’ūi o le lauulu anagata. Ave mea taugata i
le Alii aua e le taugofie le faaolataga. Fa’apena le
fa’amoemoe i feau ma galuega o totoe o lenei
tausaga; ave uma, faasoa measili mo le viiga o le
Alii; tata’e le manatu faapito, a e faataugalalai lau
taulaga i lou alofa i le Alii; faasoa lelei lena. Lea ua
toe o se aga, ma ua faatili foe mo le a’e, tele
faamanuiaga a le Atua o la e faatali mai, a e vaai taua
nei avea le suamalie o na manuia, vaai ne’i ai ma
maona, ona faagalo lea o le Atua. Ne’i faigofie ona
galo, le ala faigata na o tatou uia; ona ua galo le
faasoa lelei a le Atua mo i tatou.

O Iesu lava le faataitaiga sili o le faasoa lelei a le
Atua mo le lalolagi agasala, faapei ona tata’e le fagu
alapasa, ma liligi le uu nato tautele, e faapena ona
faamomomoina lona tino, ma faamaligiina lona toto
e togiolaina ai tatou. E ala i lona  maliu ma lona toetu
manumalo mai le oti ma le tuugamau, ia tatou maua
ai le ola faavavau, i le faatuatua ma le salamō
faamaoni.

Ia tumau i le Atua lona lava viiga, o le faamanū, nei
seia oo i le faavavau, faavavau lava, Amene.

Saunia susuga Martin Taumate FS,
EFKS Manunu,

Pulega Anoamaa,
MATAGALUEGA APIA I SASA’E

TAU’A’AO FAATAGATA
FAILAUGA MA TAUPOU

O le ulua’i aso o le masina nei, Aso Tofi 1 Oketopa
2026 na tauaaoina atu ai e le afioga i le Faifeau Pule
o le A’oga Tusiata i Leulumoega Fou, susuga Pelenato
Liufau FS ma le A’oga Tusiata, nisi o galuega ua
mae’a, mo le Fale Mataaga a le Malo Samoa, o loo
i lalo o le Pulega a le Matagaluega o A’oga ma
Aganuu. O nei galuega e aofia ai faatagata o le
Failauga Samoa ma le Taupou Samoa, faatasi ma isi
faatagata na ta, o ata vane, ata vali ma ata tusi. O le
tamaitai Pule o le Fale Mataaga o Samoa, afioga
Sharon Roma sa auai fai ma sui o le Ofisa Sili ma le
Matagaluega o A’oga ma Aganuu, e taliaina lenei
tauaaoga, mai le susuga i le Pule o le A’oga Tusiata,
sa fai ma sui o le Afioga i le Faatonu o A’oga ma le
EFKS. O le Pule lagolago o le Fale Mataaga afioga
Sa’uila Forrest Time sa fai ma fofoga taumomoli o
le tamaitai Pule o le Fale Mataaga, e faaleo le faafetai
ma le faamanuia mo lenei auaunaga taua.
Na ta’ua e le susuga Pelenato, o le faiga paaga lenei
a le EFKS e ala atu i lana A’oga Tusiata, ma le
Matagaluega o A’oga ma Aganuu a le Malo e ala
mai i lana Fale Mataaga. O tuutuuga o lenei faiga
paaga, e aofia ai le tauaaoina mai e le Malo se
vaegatupe fesoasoani i le EFKS e ati a’e ai taleni
ma agavaa a alo ma fanau i le Aoga Tusiata, a e
tauaaoina atu e le Aoga Tusiata nisi o galuega ma
faatinoga o nei taleni. Ua uma ona fausia e le Aoga
Tusiata le Laulau tele, ua i ai nei i le Fale Mataaga i
Malifa - o le ulua’i faatinoga lena o lenei faiga paaga.
O le taimi lona lua lenei, ina ua tauaaoina atu ai
Faatagata o le Failauga ma le Taupou na gaosia e le
alii pule ma le Aoga Tusiata Leulumoega, mo le Fale
Mataaga a le Malo.
O lenei galuega i faatagata o le Failauga ma le
Taupou, sa talosagaina faapitoa lava e le Fale
Mataaga o le Malo.  Peita’i o foliga vaaia o nei
faatagata, e pei o le aao e ‘u’u ai le tootoo ma le itu
tau’au e taatia ai le fue, ua taina lava e tusa ma sailiiliga
a le susuga i le alii faifeau pule o le Kolisi Tusiata
Leulumoega, e ui ina eseese i ai finagalo o le au fai
tofa o le atunuu. O le a fa’aauau pea lenei faiga paaga
lelei. Sa molimauina ai foi e le Sulu Samoa, le maoa’e
o ata tusia o ta’ita’i o le Ekalesia ma le Malo, o loo
faalauiloa i totonu o le Fale Mataaga a le EFKS.
Asiasi ane i ai pe a avanoa, e maimoa ma talitonu ai.

O E UA FAAMANUIAINA I LE
SUEGA ULUFALE MALUA 2026

SUAFA M A T A G A L U E G A

1. Atenai E. Auvaa Faasaleleaga
2. Emau Tofilau Apia
3. Faafetai Alaifue Apia i Sasa’e
4. Fanuatanu Avaia Kuiniselani i Saute
5.Jonathan Faitua Niusauelese
6. Junior Rimoni Aukilani
7. Kenneth Ah Kuoi Vitoria
8. Laauli Viliamu Apia
9. Lafi Tiatia Kuiniselani i Saute
10. Leato Apineru           Laumua o Aotearoa
11. Leiasaituna Matamu     Lotofaga Lepa Aleipata
12. Malua Solinuu Apia
13. Mantara Tevaga Faasaleleaga
14. Moeipogati Faasisila Niu Sila i Saute
15. Nafatali Alaifea Kuiniselani i Saute
16. Nomeneta Simanu Niusauelese i Sisifo
17. Okirei Afamasaga Apia
18. Papa A. Seuala Itu o Tane
19. Petaia Vagai Niusauelese
20. Pili Tapuai Apia i Sasa’e
21. Quintin Duseignuer Niu Sila i Saute
22. Salefu Teveli Faleata
23. Sale Selelimalelei Apia i Sasa’e
24. Samuelu Nofoaiga           Laumua o Aotearoa
25. Siaosi J. Leleimalefaga Apia
26. Simona Nepo Kuiniselani
27. Tipeni Fiavaai Vaimauga
28. Tupe Malifa Faleata
29. Vasasou Talo         Falealili Safata Siumu
30. Vastosfeta Aofia Manukau

Sainia, Susuga Porofesa Dr. Vaitusi Nofoaiga
FS, Pule Kolisi Faafaifeau Malua, 11/10/2026.

Ia silafia, o le Iugafono KAT 26/192
FONO FAA-LE-FAAVAE 2027:

ASO GAFUA, 11/1/2027, LAULAU KAT:
FAATALANOAGA A’OA’O MO MALUA.

   ASO LUA, 12/1/2027, KOMITI FAATONU:
TA’UTINOGA A’OA’O MO MALUA

ĀVA I LE ATUA I LOU AIGA
“15A o a’u nei ma lo’u aiga, matou te auauna i le

Alii.” Iosua 24.

Sa i ai se alii kamuta e igoa ia Sio na galue mo se
kamupani fau fale. Ua oo i se tasi aso, ona faapea
atu ai lea o le pule o le kamupani fau fale ia Sio,
“Sio, ua ou tuuina atu ia te oe, le pulea ma le vaaiga
o le isi a tatou galuega o le a fai. Ou te manao ina e
faia le faatau o mea uma e manaomia mo le fausia o
le maota, ma pulea foi le aufaigaluega.” Na talia lelei
e Sio le tulaga ua saunoa atu ai lona pule, ma ua
fiafia tele ai o ia, mata o se taui lea o lona galue
faamaoni i tausaga e tele. Na ia amata loa ona iloilo
i le ata o le fale, ua vaai i le fua o le telē o le fale o le
a fausia ma sa amata loa ona faagasolo le faatauina
o mea uma e manaomia.
Ona manatunatu ifo lea o Sio e faapea: “Afai o lea
ua tuuina mai ia te a’u le pule o lenei galuega, aiseā o
le a ou faamaumau ai lenei avanoa lelei, e faasaoina
mai ai nisi vaega o le tau o le galuega, e lavea’iina
mai nisi tupe alu i le galuega, a e tuu i la’u taga e fai
mo a’u? O ai se isi na te iloa? E uma loa ona vali le
fale, ona foliga matagofie lea i le vaai.” Ona faasaga
loa lea o Sio ua faatau laupapa taugofie a e lē
malolosi, o simā ma oneone taugofie e ui ina o loo i
ai isi ituaiga e sili atu ona lelei ma anagatā, o apa,
uamea ma uaea ma le tele o vaega o le galuega, sa
fausia i mea taugofie e lavea’iina mai le tele o tupe,
sa faasao mo ia lava.
Ina ua mae’a le galuega, ona sau lea o le alii pule e
asiasi ma vaai le galuega, ma ua fiafia tele ai o ia.
Ona ia fai atu lea ia Sio, “Sio, malo lava le galue
faamalosi, ua matagofie le galuega. Ae vaai oe, ua
tele tausaga o e galue mo la’u kamupani, ou te
maitauina foi lou faamaoni ma le galue malosi. O le
mea lea, ina ia faailoa ai lo’u loto faafetai ma le
faamalo i lau auaunaga, o lea ou te tuuina atu le fale
lenei sa fausia, e fai ma a’u meaalofa mo oe ma lou
aiga. O le taui lea o lau tautua ma le auaunaga mo
a’u ma le kamupani.”
O le tele o aso mulimuli ane, a o taoto Sio i lona
moega ma faalogo atu i le tutulu mai o le fale, ma le
pa’ō ‘o’io’ī mai o le fola o le fale, na manino lelei i
lona mafaufau ma leotele i lona loto le feau o loo
ta’u mai ai: O le fale e te fausia, o le fale lava lena

e te nofo ai. O faapefea ona e fausia lou fale, lou
aiga, lau galuega, lou valaauina? O e faia ma le

O AU AFIOGA O LE SULU...i vae o TUPULAGA TALAVOU

faamaoni atoatoa, po o e faia pei o Sio – e fai i
‘auala ‘alo, auala faatogafiti, taugofie ma faigofie, i
le faatinoga o le alofa, le faamaoni, le va tapuia ma
le va fealoa’i, i fesootaiga ma aga fesootai? Ia
manatua o le fale e te fausia nei, ma lau filifiliga i le
auala e fai ai, o le fale foi lena e te aumau ma nofo ai
a taeao. Ma e fua i le taimi ma avanoa e maua, mata
e itiiti pe leai foi se isi avanoa faalua, e lē lava foi se
isi ou taimi, e toe faasa’o ai, ma toe faia se isi fale
fou. O le feau taua ma le faamanatu, ia fai ma tatalo
le afioga paia a le Atua: “A o a’u nei ma lo’u aiga,

matou te auauna i le Alii.”

FAAETEETE IA I LATOU E TE
FAALOGO I AI

“3Se a le mea e tuua ai le galuega i lo’u tuulafoai

ma alu ifo ia te outou?” Neemia 6.

E pei o le uso matua o Tavita ia Eliapo, e faapena foi
ona i ai tagata e taumafai e faavaivaia oe mai lou
fasia o koliata ma sau’ai o le soifuaga nei, pe faatino
se valaau faapitoa mai le Atua (1 Samuelu 17:28).

E faivaivai loto mai tagata ia i tatou, ona o lo latou
fefe, lē mautonu ma le lē malamalama. Latou te lē
iloa le feau ua valaauina ai i tatou e le Atua. E atili
ona latou tete’e mai, pe afai tatou te tago atu i le
faatuatua, fai ma manuia se galuega na latou toilalo
muamua ai. O le a lava la latou mafuaaga, e tatau
ona e tu toatasi ma le faamalosi.
Sa taumafai malosi fili o Neemia e taofia ma
faavaivaia o ia mai le faia o le galuega. Ae le’i vaivai
ai Neemia. E faalima ona auina atu feau a le fili ia
Neemia latou te feiloai. Peitai na iloa lelei e Neemia
la latou faufauga, ma na te le’i faalogo i ai. Na ia
tumau pea i le feau na valaauina ai o ia, nai lo le
faalogo fua i isi tagata taufaavaivai, taufaaleaga mai.
Ma o le feau faamalosi foi lea mo soo se tagata
faatuatua i le Alii, ua na iloa ua valaauina o ia i se
feau a le Atua. Ina ia faautauta ia i latou e faalavelave,
e ala i a latou fautuaga pepelo, o manatu fa’aalia ma
soo se taumafaiga e faavaivaia ai. Ia manatua ma
tumau i le afioga a le Atua, “31Afai ua ‘au ma i

tatou le Atua, o ai sē faasga tau mai ia i tatou?”

Roma 8. Faaeteete ia i latou e te faalogo i ai!
F.Tolua

MAFAUFAUGA FAALE AU LEOLEO

“ATIA’E I LE ATAMAI”

Tusi Faitau (Au Leoleo): Salamo 144: 9 – 15.
Matua: Salamo 144: 15, “Amuia le nuu o loo

faapena i latou; amuia le nuu e fai le Alii mo

latou Atua.”

Manatu Autu: ATIA’E I LE ATAMAI

                    (Built by Wisdom).

E mafai foi ona faapea le manatu autu – Fausia, pe
Gaosia i le Atamai. E faasino lava lea i laasaga uma
o se galuega, e pei o se malumalu ma maota. Ia atia’e
i le atamai. E amata mai lona afuafuaga, i le
faatofalaiga e amata ai se galuega, o fonotaga ma
talanoaga e soalaupule ai se faamoemoe. O le faiga
atamai, ia amatamea ma muamua fai talosaga; e tatalo
ma fesili i le Atua; o Ia na te tali mai, faamaonia ma
faasino mai, e foai mai le tofa ma le utaga, e maua ai
e le tagata mafaufauga lelei. Auā afai e faamoemoe
le tagata i sona poto ma sona agavaa, e fai ai se
galuega aunoa ma le fesili i le Atua, e i’u ina fai vavale
le fuafuaga. Fai mai le Faisalamo, “Afai e le atiina

a’e e le Alii le fale, e galulue fua o e atiina a’e.”

Atia’e i le atamai. Amata sa’o i le faiga atamai. Amata
i le fesili i le Atua. E faamoemoe ma faalagolago i le
atamai o le Atua.
E faapena i laasaga uma o se galuega pe a faatino.
Mai lona faavae, o ona fausaga aga’i i luga, i ona
pou, o iviivi, o puipui, seia oo ina ato ma taualuga,
ua malu le fale. Ia faia vaega uma i le atamai. I le
silasila toto’a, silasila mamao. O le faalagolago lava
lea i le Atua, o Ia e fesoasoani mai, o Ia e faamanuia
mai. Pe a uma foi se galuega, ia poto ma atamai e
ave le viiga i le Atua, ia iloa ona faafoi le faafetai i le
Atua. Ia atamai e pese i le pese fou, ia pese i mea
fou, o mea taugatā, anagatā ma atoatoa, o loto leo
malie, e pei o le laau pese e sefulu ona manoa, ma le
napeli ma le leo o le kitara.
Atia’e i le atamai. E ui lava i le tele o galuega e atia’e,
a e peisea’i o le galuega e silisili ona tāua i le finagalo
o le Atua, o le soifua ma le ola o le tagata. E faasilisili
i le Atua, ina ia atia’e o tatou olaga i le atamai. O le
atina’eina lava lea o tatou aiga, ma nuu, ma le
tapuaiga i le Atua. Ia atia’e mea uma i le atamai
faaleAtua, ae le o le poto o le tagata. E amata mai
lava i le afuafua mai o se tagata; ia faia ma le atamai.
Ia fesili muamua i le Atua, pe tusa ma lona finagalo.

O le lape lea na fai e Aperaamo ma Sara, ina ua fia
maua se atalii. Ua uma ona folafola e le Atua, o le a
fanau mai e Sara se tama tane. Peitai, sa le’i talitonu
i ai Sara, sa ia popole i lona poto faaletagata, ua
matutua i la’ua. Na fai ai le fuafuaga a Sara, e ave
lana auauna pologa o Akara ia Aperaamo, ina ia
maua ai se atalii. Ua tatou iloa le tala i le tele o
faafitauli ogaoga, e tupuga mai lenei aiga, ona sa le’i
fesili muamua i le Atua. O le atia’e o le fanau, e faasino
lea i le faafaileleina o lo latou ola i le tino – ina ia
soifua maloloina; i le mafaufau – ina ia a’oa’oina lelei;
a ia sili i le agaga – ina ia ola matata’u i le Atua. Ia
atia’e i le atamai. O la le Poto, “A’oa’o ia le tama

e tusa ma lona ala; a oo ina toeaina lava o ia, e

lē te’a ese ai.”

Pe afai e atia’e fanau i le atamai, o le a manuia foi o
latou olaga. O la le Fai Salamo, O atalii e pei o laau
totō, e tupu tele a o taulele’a i latou. O afafine, e pei
o tulimanu ua togitogiina e pei o se maota. E faapena
foi i totonu o le aiga. E tutumu fale saito, e tele lafu
manu, e lē oso mai, e lē alu ese atu; e leai foi se
auega i fanua ma malae, e aunoa ni mala ma ni
puapuaga. “Amuia le nuu o loo faapena i latou;

amuia le nuu e fai le Alii mo latou Atua.” Amuia
se aiga, amuia se nuu, amuia se ekalesia ma se aulotu,
e soifua lauusiusi faaleagaga ona tagata, e fua mai i
manuia faaletino, e ositaulaga ai i le Atua, e ala i
viiga ma faaneetaga o lona suafa.

E tuufaafeagai le atia’e i le atamai, ma le atia’e i le
valea – le tagata e lē faamoemoe i le Atua, a e
faamoemoe i lona lava malosi ma le poto, aemaise i
le tele o ana mea, e maua ai le lagona faamaualuga
ma faasausili, e manatu faatauvaa i isi tagata. E
faapena le aiga o Napalu ma Apikaia. O Napalu le
tagata sa tamaoaiga i lafu manu, auā sa malu puipuia
mai tagata faomea, ona o Tavita ma ana ‘au sa leoleo
ai i le vao. Peitai ina ua talosaga atu Tavita mo sina
mea’ai mo i latou, sa fa’aalia le valea o lenei tamā,
ma lona faasausili, i lona fai ane, na te lē iloa poo ai
Tavita, e leai foi sina mea’ai na avatu. Ua maua ‘ula
futifuti. Ua lē iloa faafetai i le tagata na saogalemu ai
ana atina’e. Ma o lona i’uga lava o le oti, o lona taui
mai le Atua. A e faafetai i lana avā ia Apikaila, o le
fafine poto ma atamai, na ia fai le faatoesega i le
tupu, ma lavea’iina ai Tavita mai le faamaligiina o le
toto. O le taui o le fafine atamai, na tau lona gafa i le
tupu o Tavita, ina ua fai mana avā.

O le faataoto a Iesu, i le tagata poto na fau lona fale
i luga o le papa, ma le tagata valea na fau lona fale i
luga o le oneone, o loo a’oa’o mai ai foi, lenei
mataupu, ina ia atia’e i le atamai. Ina ia fausia o tatou
olaga, ma olaga o tatou fanau, o tatou aiga ma tatou
ekalesia, atia’e i luga o Iesu Keriso, o le papa e
mautū lona alofa ma lona faamaoni. O a lava faafitauli
e matagia ai le folauga, o a faalavelave e fesoua’iina
ai, e lē maluelue o tatou olaga faatuatua.
Ua mata’utia nei aso i suiga tetele, ma faafitauli feagai
ma tatou fanau, tainane foi o tatou aiga ma le atunuu,
i soliga tulafono eseese, e pei o fualaau oona faasāina,
o le gaoi ma le fasi tagata i nofoaga faitele, o sauaga
matagā, o ata matagā, ma le gagana masoā i
fesootaiga i luga o upega tafailagi ma aga fesootai.
Ia tautuana ma tatou, le Mafutaga Tina, o la tatou
matafaioi lea, o le atina’e ma faafailelei fanau, ia faia
ma le atamai; atia’e e tusa ma ala o le Atua. Manaia
le tausiga a Hana i lana tama o Samuelu, faapea foi
le tausiga a Loi ma Eunike i le tama o Timoteo, na
tuu atu e fai ma taulaga soifua, mo le galuega a le
Atua. Amuia se nuu, se aiga, se tina, o faapena i

latou.

Ua tatou i ai i le vaitau o faiga taulaga, uma le Taulaga
o le Tala Lelei, a ua sauni mo Taulaga Samoa, Au
Taumafai ma Au Leoleo; o taulaga e atia’e ai le
ekalesia ma lana misiona i le itu i fafo. Ia saunia i
tatou uma, e fai taulaga ma le atamai. Ina ua faia ma
le loto fiafia, le loto mamā, le loto lelei, le loto faafetai,
e tali atu ai i le taulaga sili ua faia e Iesu mo le faaolaina
o i tatou. Ia fai ma le atamai, e pei o Apelu sa mu
lana taulaga, na silasila i ai le Atua, auā sa o gatasi le
futia ma le umele, o lana taulaga saunia lelei, ma lana
amio lelei, le loto lelei, na fai ma viiga o le Atua.
Le au uso pele ona o Iesu Keriso, o lo tatou Alii
Faaola, na atia’e lona soifua atoatoa i le atamai, le
atamai faavae i le alofa ma le faamaoni, o le usiusitai
i lona Tama i le Lagi, ma lona loto maulalo. Na Ia
faamagalo i ona fili, a o latou faasatauro ia te Ia, na
talia ai le faasalaga e amo toatasi, e faamagalo ai a
tatou agasala uma, e ala i lona maliu i le satauro, a e
na toetu manumalo mai le oti ma le tuugamau. Ua
tatou maua fua lea faaolataga, pe afai tatou te
atamamai, e talia i le salamō ma le faatuatua ia te Ia.
Ia ia te Ia le viiga e faavavau. Amene.

Laugaina e Vailiilī Papalii Sasa Elia,
EFKS Petania Fou,

Pulega Faleata i Sisifo
MATAGALUEGA FALEATA

NAI TA’IALA MO AUAUNAGA
“9 Aua nei faatagā alofa; ia inoino i le leaga, ia

pipii i le lelei.” Roma 12.

Pe a faatino le auaunaga mo se isi tagata, e fautuaina
le savalia o nei auala e tolu:
(1)Ia auauna ma le loto fiafia. Aua le faatagā

faia le alofa, ‘aua le alofa faafoliga. A ia moni

ma faamaoni le alofa faatino. E silafia lelei e le
Atua lou loto, ma le lagona o loo i ai i lou fatu. E ao
ai ona e faamaoni ia te oe lava, ma le lagona moni o
tupu a’e i lou loto, e mafua ai ona fai se mea lelei, se
auaunaga ma se osiga taulaga mo se isi tagata. E fiu
le tagata e faafoliga i ana mea e fai, e silafia manino
e le Atua lona loto ma le lagona o fai ai soo se mea.
“12Auā o loo ola le afioga a le Atua, o loo matuā

galue foi, o loo sili foi lona maai i pelu uma e

faatau maai itu, o loo vavae foi e oo lava i le

vavaeeseina o le loto ma le agaga, o gaugatino

foi ma aano o ivi, o loo faamasino foi i manatu

ma filifiliga o le loto.” Eperu 4.

(2) Ia auauna ma le lē leoa. “2O lea a e avatu ai

ni mea alofa, aua nei e ilia le pu i ou luma…ina

ia viia o i latou e tagata.” Mataio 6. Pe afai e lē
amanaia e tagata lou agalelei, ma latou lē faafetaia
se mea lelei e avatu pe faia mo latou, ‘aua e te ilia e
oe se pu e faailoa atu ai lau auaunaga sa fai. Vaai
sa’o oe i le Atua mo lou taui ma lou manuia ua uma
ona Ia folafola mai, ae ‘aua le vaai i manatu o tagata;
a faapena, ona e lagona lea o le faanoanoa.
“2Faauta, faapei o mata o auauna tane ua vaai

atu i le lima o latou matai…e faapea o tatou mata

ua vaai a’e i le ALII lo tatou Atua.” Salamo 123.

(3) Filifili lau auaunaga. E lē o valaaulia oe e te
alu e tautua ma auauna atu i nofoaga uma, e faamalie
atu i soo se manaoga, ma fesoasoani atu i tagata
uma. E faalua ona vaoia e le Atua lana auauna o
Paulo mai lona alu i Asia e tala’i i ai le Tala Lelei.
“7A ua lē mafai le Agaga ona latou o.” Peitai, na
sosoo lava ma le faapea mai, “9Ua iloa foi e Paulo

fa’aaliga i le po; o le tasi tagata mai Maketonia

ua tu mai, ma aioi mai ia te ia, ua faapea mai,

“Sau ia i Maketonia, ma fesoasoani mai ia te i

matou…10ona sauni loa lea o i matou e o atu i

Maketonia, ua manatu lava i matou, ua

valaauina i matou e le Alii e folafola atu le tala

lelei ia te i latou.” Galuega 16.

Aiseā e taua ai le iloa o lenei mea? Auā o le mea e
ta’ita’i i ai tatou e le Atua, na te aumaia foi lona alofa
tunoa e manaomia ina ia tatou mulimuli atu ai! Ia
manuia lau auaunaga, fai ma viiga o le Alii.     FT

NA LATOU FAI ATU, “I LE SUAFA
O IESU…”

A E FAAMATAGĀ E LE TEMONI.

“15A ua tali mai le agaga leaga, “Ua ou iloa Iesu,

ua ou iloa foi Paulo, a o ai ea outou na?”

O le tala lenei o loo faamauina i le Galuega 19:13-
16, ma e pei ona fautuaina i le tele o mataupu o lenei
tusitusiga, e manaia tele pe afai e te toe faitau lelei
muamua i ai i le Tusi Paia, e toe faamanatu ma toe
faafou lou silafia i ai. I le mataupu o le ta’uta’u o le
suafa o Iesu, a e faatoilalo ai e le tiapolo, na
faamanu’alia ma faatelenoa, sosola ese ma le matagā
i faiga a le temoni. O se mataupu e tau lē talanoa i ai
le toatele, peitai o se mea moni lava o loo savavali
aga’i i ai le au faatuatua, aunoa ma lo latou silafia. O
loo i ai le talitonuga sesē i le toatele o le tino o Keriso
i aso nei, faapea o le tautala atu ma ta’uta’u atu le
suafa o Iesu, e otometi ai ona maua le paoa, le pule
ma le mana.

Peitai e lē sa’o lea talitonuga. E pei ona molimau le
tala mai le Tusi o Galuega, i le mea mata’utia na oo
i ai atalii e toafitu o le ositaulaga igoa ia Seva, na
latou vaai ma faalogo o fai le faamalologa a Paulo.
Ona o atu lea o lenei toafitu ua fia faata’ita’i i ai, ua
fai le latou pisinisi faamalolo ma’i ma fai atu, “Matou

te matuā fai atu ia te outou i le suafa o Iesu, o lē

ua tala’iina e Paulo…” Ona tali mai ai lea o le
agaga leaga na uluitino i nisi tagata, Ua ou iloa Iesu,

ua ou iloa foi Paulo, a o ai outou? Na latou tautala
ma fa’aaoga suafa sa’o; na latou mulimuli i auala
tonu na faia ai muamua le faamalologa. Peitai e i ai
mea na misi ma sesē. O le FAIĀ, o le PULE, ma le
TAPENAGA. O le auala na tali atu ai le temoni e
tatau ona fafagu ai soo se tagata faatuatua: O Iesu

ou te iloa, o Paulo ou te iloa, a o ai outou? E
tatau ona goto ifo i loto le faalumaina e le tiapolo.
Na latou o atu e fia tau i le taua faaleagaga, peitai e
le’i saunia faaleagaga.

O LE FAAFITAULI I LE TOATELE O LE AU
FAATUATUA O ASO NEI
Ua a’oa’oina i tatou ia tatou tautala pei o tagata
faatuatua, a e lē o le ola o tagata faatuatua. Ua tatou
iloa le gagana, a e matitiva i lona uiga loloto. Tatou

O NISI I’A MAI LE UPEGA
“Aumai ia nisi i’a ua outou maua nei.”

te tauvalaau, e molimau, e a’oa’i, a o le lagi o loo
fesili, O e tauaveina moni mea o loo e tautala ai?

1 O LE PULE FAALEAGAGA E LĒ MAUA MAI
SE FAIGA PAAGA

Galuega 19:13: Matou te matuā fai atu ia te outou

i le suafa o Iesu, o lē ua tala’iina e Paulo. Na
latou taumafai e fa’aaoga Iesu, i le latou fesootaiga
po o le faiā ma le aposetolo o Paulo. Peitai o le pule
faaleagaga o se fesootaiga ma se faiā faaletagata lava
ia, ma Iesu o Lē aumai ai le pule. “5auā e le mafaia

e outou ona fai o se mea e tasi pe a a’u lē i ai.”

Ioa.15. E te lē mafai ona faanoi ma fa’aaoga le afi a
se isi tagata. E te fausia lava e oe, lau lava oe fata
faitaulaga.

2 O LE MALO FAALEAGAGA E LĒ TALI I LE
LEO, A O LE PULE

15A ua tali mai le agaga leaga, “Ua ou iloa Iesu,

ua ou iloa foi Paulo, a o ai ea outou na?” E mafai
ona e faaofoina tagata i mea faalelalolagi. A o
mataupu faaleagaga, o le tulaga e sili ona taua o le
faasinomaga. “36Ona ofo lea o i latou uma, ua

fetautalatalaa’i foi, ua faapea ane, O le a ea lenei

upu? Auā o le pule ma le mana ua fetalai atu ai

o ia i agaga leaga, ona latou o ese lea i fafo.”

Luka 5. E lē faalogo pe tali mai temoni i le leotele,
ma le aofai o le pa’ō. Peitai latou te usita’i ma
faalologo i le pule (authority).

3 O LE ALU I LE TAUA E LĒ SAUNIA LELEI,
O LE FAALEAGAINA LEA O OE LAVA

“16Ona oso mai ai lea o le tagata ua i ai le agaga

leaga, ua manumalo ia i latou, ua faiaina lava i

latou ia te ia; ona sosola ai lea o i latou i fafo o

le fale ua lē lavalavā ma ua manunu’a.” Na latou
ulufale ma le mautinoa e manumalo, a e ulufafo i le
manunu’a ma le toilalo popo inosia. Aisea? Auā na
o i le taua aunoa ni auupega ma ofutau talafeagai.
Fai mai le aposetolo i le Efeso 6, “11Ia oofu outou

i ofutau atoatoa mai le Atua, ina ia outou mafaia

ona tetee atu i togafiti a le tiapolo.” O le auupega
sili ona malosi o le tatalo. “41Ia outou mataala ma

tatalo, ina nei oo mai le faaosoosoga ia te

outou.” Mataio 26. Pe afai e te lē saunia
faaleagaga, e mataala ma tatalo a o alu atu i le taua
faaleagaga, o lou tuuina atu lava lea o oe ina ia
faatoilaloina ma faamatagā e le fili.

4 E MATA’UTIA SE LOTU E AUNOA MA SE
PULE

O le apoapoaiga a Paulo ia Timoteo, e oo mai aso
faigata, e toatele ai tagata “5o e ua peiseai ua toaga

i lotu, a o le mana ua i lea mea ua latou teena.”

2 Timo 3. E faapena i latou i lenei tala. Na foliga mai
o ni tagata mamalu ma paia faaleagaga, faalelotu,
peitai sa matuā gaogao faaleagaga aunoa se iloa sa i
ai. “16Ua latou ta’u ane ua latou iloa le Atua, a e

faafiti ia te Ia ia latou galuega, o inosia i latou

ma faalogogatā, latou te lē faamaoni foi i se

galuega lelei e tasi.” Tito 1. E lē seetia le Atua pe
faasesēina o Ia i ni foliga vaaia o le tagata pe o ni
faafoliga o sana amio. Na te lē soona tuuina mai i ai
se malosi, se paoa po o se pule. O le mana e tafe
mai i le moni ma le sa’o.

5 O LE PULE MONI E MAUA MAI LE GAUA’I
I LE ATUA

“7O le mea lea ia outou gaua’i ai i le Atua; ia

outou tetee atu i le tiapolo, ona sola ese ai lea o

ia ia te outou. 8Ia outou faalatalata atu i le Atua,

ona faalatalata mai lea o Ia ia te outou.” Iakopo

4. E toatele e mananao e tete’e le tiapolo, a e toaitiiti
e manana’o e gaua’i i le Atua. Na fetalai le Alii, “8A

e peitai, o le a maua e outou le mana, pe a afio

ifo le Agaga Paia i luga ia te outou.” Galuega

1.O le mana e lē o se mea e finauina, a e mauaina
mai (power is not claimed, it is received).

6 O LE ILOA FEULUULUTA’I O LE ATUA O
LE PUNA MONI LENA O LE MANA

“32 O e agasala i le feagaiga e leaga i latou ia te

ia i faaoleolega; a o le nuu o e ua iloa lo latou

Atua latou te faamalolosi ma fai mea tetele.”

Tanielu 11. “13 E saili mai outou ia te au, tou te

maua foi, pe a outou saili mai ia te au ma outou

loto atoa. 14E maua lava a’u e outou.” Ieremia

29. O le paoa e lē maua i le fai soo po o le toe fai
faafia. O le paoa e maua i le sootaga ma le faiā.

TAAOFAIGA O A’OA’OGA

O le tala lenei e lē faasino i temoni, a e o le tala e
faatatau i le faasinomaga. O se lapataiga mo soo se
tagata faatuatua. E lē mafai ona e tau le taua
faaleagaga a o loo gaogao lou ola faaleagaga. E lē
mafai ona e faatonuina atu ina ia fai se mea e te le’i
maua muamua. E te lē mafai ona faatinoina se paoa
e te le’i mauaina. O le tapenaga e lē o se mea e filifili
i ai pe fai pe leai; a o le eseesega lena i le va o le
manumalo ma le toilalo.

O le fesili taua mo oe: Ua e iloa moni Iesu? Pe na o
lou iloa faasino ia te Ia? Ua e saunia faaleagaga? Pe
na o lou sagisagi fiafia faaleagaga? Auā i totonu o le
li’o faaleagaga, e leai se faafoliga pe faatagā i ai.

E leai se olioli e sili atu nai lo le fafagaina o lou agaga
i le Upu a le Atua. E ofoina atu e le lalolagi manuia e
lē tumau – le fiafia, faaeaina, mafanafana, peitai latou
te lē mafai ona faamalieina moni ma faatumuina tonu
le gaogao i totonu o le loto ma le agaga o le tagata.
O mea uma o lenei lalolagi e i’u ina mavae ese, peitai
le Upu a le Atua e tumau, e faavavau, e malosi ma
faatupu ola. Pe afai e te fa’aalu le taimi e faitau, ma
tatalo e saili lona faatasi mai, e lagona e lou agaga le
filemu ma maua e lou mafaufau le atamai mai luga.

O le Upu a le Atua e le tau o se faitauga, e le na o ni
mafaufauga loloto e manatunatu i ai – a o le
taumafataga faaleagaga e faatumu, e faafou, faafoisia
le agaga ma aumai le faamoemoe ola i taimi e
faavaivai ai, e faanoanoa ma tautevateva ai. E pei
ona manaomia e le tino ni mea’ai e fafaga ai i aso
uma, e faapena le manaomia e le agaga o le upumoni
a le Atua i aso uma. O i latou e galala mo le amiotonu
ma naunau i le meamoni mai le Atua, latou te lē
gaogao, auā e faatutumu e le Alii lava ia o latou loto
o e saili ia te Ia ma le loto faamaoni. O ana folafolaga
e aumaia le mafanafana ma le malosi, o le olioli ma
le faasinoga e faatonufolau ai i soo se tau o le
soifuaga.

“16Na maua au afioga, ona ou ‘ai ai lea; sa ia te

au afioga e fai ma mea e olioli ai ma fiafia ai

lo’u loto, auā ua ta’ua a’u i lou suafa, le Alii e, le

Atua o ‘au.” Ieremia 15.

F.Tolua

NA O AFIOGA E TULEI MAI FOFOGA O LE ALII
MANUMALO E MAI I TOTONU

“16O le mea lea matou te lē faavaivai ai; auā e

ui lava ina tauau ina uma lo matou tagata i fafo,

ua faafouina lē i totonu i lea aso ma lea aso.” 2

Kori. 4.

O le tausaga 1928, na maua ai i su’esu’ega, se tasi
o tamaitai talavou a’oga tausima’i i le ma’i o le fatafata
vaivai, po o le māmāpala. O aso na, e tusa lenei
ma’i ma le faasalaga i le oti. Na ave lenei tamaitai e
lona aiga i se fale tausi ma’i i le tele o masina, ma le
faamoemoe e togafitia ai lona gasegase. Mo le isi
21 tausaga, o le a ia tauivi ai ma lenei ma’i leaga, o
le tele o taimi o le a na o le faatagataesea, taoto ma
malolo ai i lona moega, e faatalitali pe se a lona i’uga
a o afea foi. O le toatele o tagata, o le a faapena ona
latou faavaivai ma siilima, peitai sa le’i faapena le
tamaitai talavou o Isapela Simiti (Isabel Smith). Sa
tele taimi na latalata ai o ia i le tuugamau, peitai sa ia
faamalosi ma loto tele, o lona faatuatua na tumau ai
lona malosi, ma sa le’i faavaivai i lona tauivi e saili
faamanuiaga o le avea ma tagata ola.
Na ia toaga malosi e faitau tusi, e tusitusi, su’esu’e i
mataupu tau i laufanua, ma a’oa’o atu i isi gasegase
ina ia latou fiafia e faitau tusi ma tusitusi. Mai lona
moega na ia a’oa’oina ai le malosi fa’aatomika faatasi
ma se isi ana uo gasegase, o se a’oa’o talavou i
mataupu faalenatura, ma la’ua tapena ai se fonotaga
e faatatau i lenei mataupu. A o gasegase o ia, na ia
feiloai atu ai i se tamalii amio solia sa faataotolia ai i
le falema’i. A o i ai o ia i le tulaga maulalo o lona
soifua, o ana miti sa avea ma faatupu malosi e uuna’i
lona aga’i pea i luma. Ona ia tusia lea o le tusi e
faaulutala, Wish I Might, i le tausaga 1955. O le tusi
na ia faamamafa ai i mea lelei na aumaia e le olaga
mo ia, a o fesagai ma ona puapuaga. E faigata tele
ona faafitauli, peitai latou te le’i faavaivaia o ia.
Na faataunuuina e Isapela Simiti mea uma na ia
faamoemoe e fai, e ui ina mamafa ma tele toatuga sa
la fetaia’i i le olaga. E ui ina sa faataotolia o ia i lona
moega ona o lona gasegase tuga, sa le’i faavaivai
ma tuua lona tuputupu a’e pea i luga, o lona
a’oa’oina, o lona moemiti i mea lelei, ma lona ola
foa’i ma ofoina atu mo isi. E moni lava afioga paia a
le Atua e pei ona molimau le aposetolo, “E ui lava

ina tauau ina uma lo matou tagata i fafo, ua

faafouina lē i totonu i lea aso ma lea aso.”    O
le loto faatuatua, faamalosi ma finau, na te aumai le
manumalo sili, e ui ina puapuagatia le tino i fafo.

“34 E tatau i le aso lona leaga.” Mataio 6.

O Sir William Osler o se fomai sa sili ona ta’uta’ua i
lana auga tupulaga. Na ia faamaopoopoina le John
Hopkins School of Medicine ma galue o se porofesa
o vailaau i le Iunivesete o Oxford. Sa faalupe o le
faatamā o vailaau tau le mafaufau, na ia tusia lana
tusi The Principles and Practices of Medicine, ma
avea ai o se tusi paia mo su’esu’ega i mataupu tau
vailaau mo le 30 tausaga. Peitai o lona naunau tele i
lana taleni, ma le mamafa o lona mafaufau i lana
galuega, na tauau ai ina vaivai lona tino ma le
mafaufau. Na ia taumafai e faamae’a manaoga o ana
su’esu’ega, e amata lana galuega faafoma’i, ma ia
faataunuu itu uma e manaomia – o nei mea uma e fai
faatasi i le taimi e tasi. Ma na toe itiiti lava a uma ai
lona soifua.

Ona ia tau ane lea i se fuaitau na tusia e Thomas
Carlyle faapea: “O la tatou pisinisi autu e lē o le vaai
o le mea o loo taatia faanenefu mai le mea mamao,
peitai o le faia o le mea o loo taatia manino mai iinei.”
O upu nei na faaliliuina le olaga atoa o Osler. I sana
saunoaga amata i le Univesete o Yale, na ta’ua ai e
Osler i ana vasega, na te tuuina atu le pogai o ana
taumafaiga i se faavae faigofie: ola i vaega o aso-

fufusi (living in day-tight compartments). Na ia
fai atu i ai e manaomia lo latou faate’a ese o ananafi
mamate ma a taeao e le’i fafanau mai. “O le avega o
a taeao, e faaopoopo i avega o ananafi, o loo tauave
i le aso nei,  e fausia ai se faaluafesasi aupito malosi.”

Fai mai Tavita i le Salamo 118, “24O le aso lenei ua

faia e le Alii, ia tatou olioli ma fiafia i ai” A o le
fetalaiga a Iesu i le Mataio 6, “31O lenei aua nei

outou popole, ma faapea ane, Ni a mea tatou te

aai ai, ni a foi mea tatou te oofu ai. 32Auâ o mea

uma ia ua sailia e nuu ese. Auâ ua silafia e lo

outou Tama o i le Lagi e aogâ ia mea uma ia te

outou. 33A ia outou muai saili lona malo ma lana

amiotonu; ona faaopoopoina atu lea o ia mea

uma ia te outou.” O le mea lea, ia ‘aua le popole
mo a taeao. E faitalia o Ia ma taeao, na te tausia foi
taeao. Ola ina ia faamalieina manaoga o le aso e tasi
i le taimi e tasi, e maloloina lelei ai le tino mafaufau
ma le agaga, a o le finagalo foi lea o le Alii.

OLA I LE ASO E TASI

FAATE’IAIŌA PENA OFELE LENE
1944 - 2025

O le Afioga i le Tiakono o Faate’iaiōa Pena Ofele

Lene na soifua mai i le Aso Toonai 15 Ianuari 1944,
ae na faamanavaina ana galuega i le Aso Lulu 5 Mati
2025. E valaau mai le Matai ua 81 tausaga 1 masina
ma le 18 aso, o le soifua o le tamā, o ia foi o le toe
‘ulutaia o le itupā o Tamā i le Ekalesia nei i Lepā. O
le afioga i le Tiakono na soifua mai i le afioaga o
Utualii, na faaipoipo atu i le faletua o Luafalealo
Kaisarina Soliola Iosia i le aso 7 Setema 1974 ma
avea i laua ma Tiakono i le tausaga 1978. E tuumalo
nei le Tamā o galulue pea i laua i lo la tofi tiakono i
Lepā; faapea foi ona galulue i lo la Matāfale i le
Ekalesia EFKS i Luatuanuu, i le susuga i le Toeina
iā Aila Patea FT, faapea foi le Ekalesia EFKS
Sapo’e, i le susuga i le Toeina iā Tunumoso Iosia
FT. E ma’eu le alofa-tausi-mai o lenei tamā ma le
aiga i le faifeau.
O Faate’iaiōa ma lona faletua iā Luafalealo Kaisarina
e to’a ono (6) o la alo, a e to’a sefuluvalu (18) e na
tutupu mai i lō la soifua. O le suafa Faate’iaiōa, o le
suafa Tamaālii (o le matua o le aiga sa Auelua) na
faasuafaina ai o ia i lona aiga Sa Aueluā i Lepā, ma
na iloa ai o ia i le faapuupuuina o lona suafa lea, o
Faate’ia.
E valu tausaga o tauaveina e lenei tamā le gasegase
faaumiumi o le suka, aemaise ina ua faia togafitiga
masani o le faamamāina o le toto (tulou). Sa tele ina
aumau lava i la’ua i Apia ona o togafitiga a le tamā,
aemaise foi le galuega a le faletua iā Luafalealo sa
galue ai i le Matagaluega o Aoga ma Aganu’u a le
Malo Samoa i le tele o tausaga. Ui i ia faigatā o le
feoa’iga, a e malaga mai lava i laua i le faaiuga o le
vaiaso i Lepā, auā tapuaiga ma isi fuafuaga a le aulotu,
aemaise le Pulega ma le Matagaluega a Lotofaga,
Lepā ma Aleipata, auā o Luafalealo o le Sui o le
Matagaluega i le Komiti o Aoga a le Ekalesia. E le’i
faigofie ia auaunaga mo le galuega a le Atua, auā o
Luafalealo lava e le gata o le Primary Carer mo le
tamā, a o ia foi o le ave taavale i lo la sa mo ia
femalagaaiga, auā ua tele ina nofo mau le toatele o
la alo i atunuu i fafo ona o galuega.
E ui ina maualuga foi le faaēaina o le tinā i lana
galuega, a e na faamavae lava ma tuu lea galuega,
ina ua le toe faigofie le gasegase o le tamā. O itū ia
sa vaaia ai ma le alofa tele lo la naunau lava e

O E UA FAI I LAGI LE FOLAUGA

faataunuu uma galuega ma tiute ua totofi mai ai le
A li i  i lo la soifua galulue, lea lava e valaau mai le
Matai, o faapea lava ona fai. O se matafale malosi
lenei o la matou Au Lotu i soo se mea e fai, faapea
foi isi Au Lotu o loo galulue ai.
O Toe Sauniga o le Tamā, sa taitai le susuga i le
Toeina o le Pulega, Faasalafa Alaovae FT. O a’u na
faaulufaleina lona Sa i le malumalu, O le faifeau
Failautusi o le Pulega, Uaealesi Isaraelu (FS) na
faitauina le Tusi Paia ma faia le Tatalo, O Malo Afia
(FS) na saunia le Upu Faamafanafana, a e ou faia
lona molimau faaleagaga.
E tele molimau matagofie o lenei tamā ma ana taleni
e tele na auauna ai, sa fofogaina e le faletua, le fanau,
ma sui o aiga ma le nuu. Faafetai Faate’ia mo lou
sao i le feau a le Atua. Manuia tele lau malaga.

Saunia susuga Dr. Tavita Maliko (FS),

    EFKS Lepā,     Pulega Lepā ma Lotofaga,

    Mtg. LOTOFAGA LEPA & ALEIPATA

LE MASINA 10 O OKETOPA

E faatalitali i ai le au malolosi ma e nau ‘ai
Ona o le palolo e a’e mai ai ma ta i le gatai
A o le fanau, e moemiti i le sefulu o masina
Lea e faailoga ai lo latou Aso Sa Sinasina

Na faavae mai i le Fono Tele, ia Me 1898
Aso Sa 26 Iuni, amata loa ona faamamalu
Fepuari 1909 Fono Aoga Aso Sa i Roma
Laugatasia e fai uma i le Aso Sa 3 Oketopa

Faamanatu le senetenari, 100 o le Tala Lelei
Ua suia i le Aso Sa lona 2, e oo mai ai nei
Lagolago le Malo, aso malolo Aso Gafua
Pei foi ona faia i Aso Sa o nai latou matua

Oketopa e papatiso ai le toatele o fanau iti
Avea latou o tagatanuu o le Malo o le Alii
Sau aso aloaia tou avea ma tagata Ekalesia
Ao le masina nei, tou te amata ta ai manuia.
Manuia tele le Aso Sa Sinasina 128

HON. VAA TOLOFUAIVALELEI
VAALEPU FALEMOE LEIATAUA (AF)

1950 - 2026

Na soifua mai o ia i le Aso Sa, 13 Aokuso 1950 a e
na faamanavaina e le Atua ana feau i le Aso Lulu, 9
Setema 2026; ua atoa le 76 tausaga ma aso e 27 o
lona soifua. O le Aso Gafua 14 Setema na aumaia ai
i tua lona tino maliu mai le fanaega o Letoa Sefo
Pa’u i le itula 6.00 i le afiafi. Aso Lulu, 16 Setema
lona Sauniga Faaleaiga i le malumalu EFKS Aai o
Niue i Apia, o loo faatino ai le isi a la matafale tautua.
Na taitai lea sauniga e le susuga i le tamā toeaina ia
Efu Efu FT. O le Aso Faraile, 18 Setema o lona toe
sauniga na faia i le malumalu EFKS Leulumoega. O
le susuga i le toeaina ia Simona Avaia FT sa ta’ita’i
le sauniga. O le susuga Kuresa Tavalani FS na
faaulufale mai lona sa. O le susuga Mose Galuvao
FS na faitauina le Tusi Paia, a o le susuga Gaolo
Elisara FS na feagai ma tatalo, a o le tootoo na
faalaei’au ma faamafanafana, o le failautusi o le Pulega
le susuga Eric Mulitalo FS. O a’u sa faia le molimau
o le soifua faaleagaga o le susuga i le A’oa’o
Fesoasoani.

Na molimau foi le afioga i le Alii Palemia o le Malo
Tutoatasi o Samoa e faatatau i lana auaunaga
faalemalo. Sa fai ma Sui Fofoga Fetalai, sosoo ai
ma le avea ma Fofoga Fetalai, faasolo atu ai ina fai
ma Minisita o Tina ma Tamaitai. Na faaautū la’u
molimau i le Tusi o Fa’aaliga 3:21, “O lē
manumalo ou te avatua ia te ia, ma te nonofo
faatasi ma a’u i lo’u nofoalii, e pei o a’u foi na
ou manumalo, ua ma nonofo foi faatasi ma lo’u
Tama, i lona nofoalii.”

E faapea le upu iloga a Nelson Mandela: O le soifua

e tauleleia, e le fuaina i se tamaoaiga po o le

tele o ni mea, e le fuaina foi i ni tulaga tofi

maualuluga, po o le amanaia ma fa’aaloalogia;

a e fua i lana filifiliga saoloto – Na ia ofo atoa

atu ai lona ola, lona malosi, ma lona mafai, ina

ia lelei ma manuia ai, isi tagata.

O le soifuaga lea o Vaa na ola ai, na ia ola mo isi, na
ia faamuamua le Atua ma lona finagalo – na ia
faamuamua le tagata ese o mau ma ia – na ia
faamuamua lona nuu ma lona aiga.

Na faaekalesiaina i le tausaga 1962 ina ua 12 ona
tausaga. O le tausaga 1969 na su’e ai i Malua a o
faaiuaso i Leulumoega Fou, ma au ai i le suega
ulufale. Peitai ona sa le’i atoa ona tausaga
faatulagaina (21 tausaga), o lea na fautuaina ai e le
Pule susuga Mila Sapolu FT, o le a fa’aaogaina lava
lana suega lea na pasi ai, a e faatali sei atoa lona 21
tausaga ona ulufale lea. Peitai ua lē tau lea
faamoemoe, ona ua maua avanoa e fa’aauau ai le
taumafai i Victoria i Wellingtone.

Tausaga e 1977 na faaipoipo atu ai ia Foumalo Tuala
Tamasese. (Na faapaiaina e le tamā toeaina ia Saroa
Saroa EFKS i Sogi). O le tausaga 1982 na faaeetia
ai i le tofi tiakono. O le tausaga 1989 na fai ai ma
failautusi o le Ekalesia i Leulumoega e oo mai i le
taimi nei (37 tausaga).

O le tausaga 1996, o Vaa ma Samoa, sui o le ekalesia
na afifio atu ma faaoo atu lo latou valaauina o i ma’ua
e fai ma a latou faifeau. O le tausaga lava foi lea i le
masina o Setema i le aso 28, na osia ai la matou
feagaiga ma le aulotu nei. O Vaa na tu tootoo i le
matou faamoemoe; lea ua toe lava o ni nai aso, ona
atoa lea o le 30 tausaga o le mafutaga. Se talofa e, o
lenei ua faamavae ma sola ese atu, lē sa fai ma too-
taumua o le sa o le ekalesia i Muliselu nei.

Tausaga 2010 na su’e ai i le suega A’oa’o Fesoasoani
ma manuia ai, mai le Matagaluega Apia. Tausaga
2011, na tofia ai e ala i le palota e fai ma Tiakono
Toeaina a le Matagaluega Aana mo le lima tausaga.
Tausaga 2017, na toe tofia ai e fai ma sui o le Komiti
Tupe a le matagaluega, a o avea le tamā toeaina ia
Lale Ieremia FT ma taitaifono a lea komiti tele a le
ekalesia.

E valaau nei le Atua, a o loo fa’aaogaina pea lona
tofi A’oa’o Fesoasoani i totonu o le matou Ekalesia
nei, faatasi ai ma le tauaveina pea o ona tiute o le
fofoga o le Ekalesia i Leulumoega nei. O Vaa e lua
ona matafale tautua o loo fai i totonu o le matou
aulotu; e ese le matafale i le suafa Vaa, ese le matafale
i le suafa Tolofua, e fai uma lava – Se fatu ina a tele
ma mapo lelei – o le loto foi e gata ai loto – o le
auauna lava o saoga auauna.

Na fetalai tuusa’o le Alii ia Ioane i le fa’aaliga i le
motu o Patano, e uiga i le tagata ua mausali ma tumau

lona faatuatua i le Atua; o ia lena o le tagata
manumalo. Fai mai o Ia, “O le ua manumalo, ou
te avatua ia te ia, ma te nonofo faatasi ma a’u
i lo’u nofoalii, e pei o a’u foi ona ou manumalo,
ua ma nonofo foi faatasi ma lo’u Tama i lona
nofoalii.” O le iuga ma le taui talafeagai lea, mo le
tagata sa tautigā, ma ofoina atoa lona ola, e ositaulaga
ai mo lona Atua.
Lau susuga i le A’oa’o, amuia lou ola fa’aaogaina –
Susū atu ia, lua te seelua ma lou Alii, i lona nofoalii
mamalu.
Tofaina oe le matua Vaa, le pou o le fale-tuiaana,
Talofa ua suatia le u ma le ‘au matatao,
Ua malili le lau’ava matua,
Ua tali le la’ilua
Ua vaipona le lauga sa tu i le Malaeolevavau,
Ua lautoomaa le fetalaiga a le Uluai Tumua
Ua malepe le atuao o le Matua na togi, ma lo tou
toa-iva
Lele ua to i le vao le lupe sa olo i Maauga ma
Nuuausala.

E faapea upu o le solo na tusia e Mary Elizabeth
Frye:

Do not stand at my grave and weep
I am not there. I do not sleep

I am a thousand winds that blow
I am a diamond glints on snow

I am the sunlight on the ripened grain
I am the gentle autumn rain

Do not stand at my grave and cry
I am not there. I did not die.

Aua tou te tutū i luga o lo’u tuugamau ma tou fetagisi
Ou te le o toe iina. Ou te le o oti lava.

E faapea upu faai’u o le Pese Faatofa a le au
kerisiano:

Sa fia faatasi oe ma lou Matai
Lenei ua lua mafuta faafetai

Se aso tatou toe faatasi ai
Tofa! Tofa! Tofa! TOLO.

Ia i le Atua pea le viiga, nei e oo i le faavavau,
faavavau lava.

Saunia susuga Tunupopo Patu FS,
EFKS Leulumoega,

Pulega Alofi,
Matagaluega AANA

MULIAUMALU ENE TA’ULELEI

O le tamā matua, a o le afioga foi i le tiakono, ua
ova ma le 90 tausaga. O lona lava olaga o Niu Sila,
a e fai lava ma asiasi mai i lona aiga i le tele o taimi.
E fai lona matafale tautua i le matou ekalesia nei. Na
tuua le malo i lana auauna, a o tauaofia le Mafutaga
Faafouina a le aufaigaluega i Malua. Na ou te’i i le
saunoa mai o le tamā faifeau susuga Eperone Futi
FS, o si ana faifeau lea o loo la mafuta i le galuega.
Ua ia faalogo e aumai le tamā iinei i lona aiga.
O le Aso Lulu, 26 Aokuso na to’ai taunuu mai ai
lona sa, sa momoli mai lava e le susuga faafeagaiga
o lana Ekalesia e pele i lona loto. O le afiafi lava lea
na fai ai lona sauniga faaleaiga. O a’u na taitaia, o le
susuga i le Tausi Matagaluega ia Isaako na feagai
ma talosaga, a o le afioga i le Tiakono ia Penitito sa
faia le Upu faamafanafana.
O le Aso Tofi, 27 Aokuso o ona toe sauniga i le itula
e 10 i le taeao. Na ou tatalo lava i le susuga i le
faafeagaiga ia Eperone Futi FS na te taitaia le
sauniga, auā o ia lava na mafuta ma le tamā nei, peitai
ua tu malo pea le faaeaea ma le fa’aaloalo mai o le
uso, ou te taitaia le sauniga, a e ua lava le molimau
faaleagaga na te tauaaoina. O le afioga i le Tiakono
na saunoa i tatalo, a o le susuga Tausi Matagaluega
na momolia maia le feau faamaise ma faalototele.
O se vaega o le molimau matagofie na saunoa i ai le
susuga i le tamā faifeau ia Eperone Futi FS:
Luka 2:29-30, “Le Alii e, e te tuuina atu nei
lau auauna, ia alu ma le manuia, pei o lau
afioga, auā ua iloa e o’u nei mata lau
faaolataga.”
O Muliaumalu o le auauna a le Atua, o le Tiakono, o
le Tamā Matua o le Aulotu, o le Siliaga ma le Faiaoga.
O le masina o Iulai 2009, na matou osi feagaiga ai
ma le Aulotu o East Tamaki. O lona uiga ua 17
tausaga o ma fesaga’i ma le tamā nei, le afioga i le
tiakono ia Muliaumalu Ene. A e tusa ma le faasoa o
si ona alo, masalo o le tausaga e 1999 na faaulufale
ai lona Matafale i le Aulotu. Afai o lea, ua savali i le
29 po o le 30 tausaga, talu ona galue faa-Matafale
ma avea le tamā matua ma tagata lotu o le EFKS
East Tamaki. O lona tofi tiakono, e tusa ai ma
faamaumauga a le Pulega, o le aso 17 Iuni 2000 na
faaulufale ai. E valaau nei le Atua i lana auauna, o fai
lava e faapei o le auauna lelei na vivii e le Matai i le
Faataoto.
Na faatoa le toe auai mai le tamā matua i le sauniga
o Aso Sa, ina ua i ai nai ana togafitiga tumau e

FALEATOA SIGALU
VAAIMAMAO TOMANE

25 Tesema 1970 – 10 Setema 2026

O la le Poto o Solomona,”O le matagofie e pepelo

lea, o le mea faatauvaa le lalelei, a o le fafine ua

mata’u i le Alii, e viia lava o ia. Avatu ia te ia le

fua o ona lima, o ana galuega foi e viia ai o ia i

faitotoa.” Talafeagai lelei nei upu ma le soifuaga o
le Afioga i le Faletua o le A’oa’o Fesoasoani, po o
le Tinā ia Faleatoa Tomane. Na soifua mai o ia i le
Aso Faraile 25 Tesema 1970 (Aso Kerisimasi), a e
na valaauina e lona Matai i le Aso Tofi 10 Setema
2026. Ua atoa ai le 55 tausaga, 8 masina ma aso e
17 o lona soifua. O faamaumauga i le Api o le
Galuega, o Faleatoa na fa’aaofia e avea ma tagata
Ekalesia i le Aso Gafua 28 Novema 1983. Sa

faaeetia lo la Tofi Tiakono i le Aso Lulu 1 Oketopa
2008. A o Ianuari 2017, sa faamanuiaina ai i le suega
ma faamaonia lo la Tofi A’oa’o Fesoasoani ma le
Susuga ia Vaafusuaga Lomi Tomane. E tasi lava le
itutino o le Aulotu e lē i ai Fale, na o le Mafutaga
lava a Tamā, a o isi uma lava itutino, e lotolotoi ai
lava Fale. O se tasi o Faiaoga Aso Sa, o se tasi o
Sui o le Komiti Faafoe a le Autalavou, e 3 tausaga
sa avea ma Sui Taitaipese, o se tasi o le ausafo, a o
se soprano faamoemoeina foi a le Aufaipese, 3
tausaga o tauaveina le Teutupe o le Komiti o le
matou Aoga Amata, 3 tausaga sa avea ai ma Teutupe
o le Mafutaga Tina. A o le faailoga lea o lona faamaoni
ma le faatuatuaina e nei itutino uma. O nei auaunaga
uma sa ia auauna ai ma le faamaoni, a e peitai, sa
le’i mafai ona toe fa’aauauina e Fale nei tofiga uma,
ina ua saili togafiti i Niu Sila i le 2 tausaga talu ai,
seia o’o lava ina faamanavaina ana feau a o feagai
pea ma togafitiga i Niu Sila i le Aso Tofi 10 Setema.

She is a woman of faith. O se Tina o le faatuatua, o
lona mata’u i le Alii, sa faalagolago i le Atua i taimi
uma o lona olaga ma sa galue ma le faamaoni i soo
se valaauina i totonu o le galuega a le Atua. She is a
prayer warrior. O se Tina e toaga i le lotu ma tumau
i le soifua tatalo. O le faletua na faamaite i le Mafutaga
a le matou Aufaigaluega i Faifeau, A’oa’o ma Faletua
i le 2019, ua tatau ona fai se Mafutaga Tatalo a le
Aulotu, e ese mai Lotu Auleoleo pei ona masani ai i
vaveao o Aso Toonai. Na talia lelei e le Aufaigaluega
lana faamaite, amata ai loa le Mafutaga tatalo a le
Aulotu, e maea loa le Aso Sa lona lua o masina taitasi
a o lona Aso Lulu, e faatinoina ai lea Mafutaga Tatalo
i le 6.30 i le afiafi. Mai lava i le tausaga 2019 seia
o’o mai i lenei taimi, o loo faatinoina pea lea
Mafutaga Tatalo. A o le sao lea o Fale e manatua
pea, i le atia’eina o le soifua faaleagaga ma le soifua
tatalo o le Aulotu, e atagia ai lona prayer warrior.
Molimauina foi e taumafai lava Fale ia auai i le
Mafutaga Tatalo, auā o ia lava na faamaiteina.

Soo se Filifiliga faale-ekalesia poo Fonotaga a le
Aulotu, e nofo toatasi lava Fale, e le o se tagata e
tosina sona manatu i se musumusu atu a se isi i ona
autafa, a e fa’aali lava sona finagalo mai lona lava
loto, ma e fa’aaloalogia foi e le Aulotu sona finagalo,
auā e fausia mai ai nisi manatu e fai ai se faaiuga o se
mataupu. O se tagata o loo i ai meaalofa a le Atua,
o le poto ma le atamai i mafaufauga. O se Tina tausi
Faifeau, o lana auaunaga i Aso Sa taitasi, e omai

faatinoina. A o le tamā nei, pe lagi lelei pe loulouā, e
oo lava i le taimi o le tutu’i o le malulu, le fili o le
atunuu a e maise le au matutua, e lē faatafa ai lava.
O se tagata e fiafia e auai i sauniga. O le tautuaina o
lona Matafale i soo se mea e lē faaletonu. E maeu
foi le lima foai i le galuega a le Atua.
O Muliaumalu o se tamā fa’aaloalo; ou te faaigoaina
o se siliaga po o se faiaoga, o le tagata e fiafia e
faasoa lona silafia. Tuuaia ia le sa’o po o le sesē,
auā e taofi eseese le atunuu; a o le agaga lelei lea e lē
ai’ū e pei o isi e taofiofi mamau. O ia o le Tiakono
na malu ai le faifeau, o le tamā matua na mapo ai le
faalagiga o le tagata matua, sa tulimataia e pei o se
manusina ta’imalaga.
Faafetai Muliaumalu, o ou faiva faatiakono na malu
ai le galuega a le Atua i le tatou Aulotu. O galuega
lelei na laei ai lou faatuatua i le Atua, ou te talitonu ua
oo a’e le manogi i le nofoalii o le Atua e pei o galuega
a Konelio. Ua ta’ulelei lou igoa e pei o lou faai’u,
ona o au galuega o le faatuatua. Ua onomea ia te oe
le valaau a le Matai i le Auauna Lelei, le Auauna ua
maua mai e lona Matai o loo faapea ona ia fai: “Le
auauna lelei e ma le faamaoni, ulufale mai ia
i le fiafia o lou Alii.” Ia manuia lau malaga.

Saunia susuga Tunupopo Patu FS
EFKS Laulumoega, Pulega Alofi.

Fai ma sui o le susuga Eperone Futi FS,
EFKS East Tamaki, Pulega Manukau Sisifo,

MATAGALUEGA MANUKAU

mamao mai lava ma le A’oa’o mai Alafua e aumai le
matou toonai. Masani a Fale a sau e vaai atu e le o
tele ni matou toonai, ona alu lea ua toe faatau mai isi
meaai poo MacDonalds a le fanau a le faifeau.

O ona sauniga faale-aiga sa faia i le Aso Lulu 23
Setema i le Malumalu EFKS i Vaivase-Tai. Na
taitaiina e le Toeaina Penisione ia Alosina Vavae FT,
Faitau Tusi Paia le Faifeau Tokelau ia Iutana Pu’e, a
o Talosaga na saunia e Pati Crichton FS (Faifeau
Aleisa Sisifo). O ona toe sauniga na faia i le Aso
Faraile 25 Setema 2026, i le Malumalu a lana
Ekalesia EFKS i Vaivase-Tai, na taitaiina e le Pulega
Vaimauga Sisifo. O le Susuga i le Toeaina ia Enefatu
Lesa (FT), le Sui Taitaifono Fono Tele EFKS, na
taitai i le sauniga. Na faaulufaleina lona sa e
Semikueva Faatoafe (FS), Faitauina o le Tusi Paia
sa fofogaina e Ionatana Te’o (FS), o Talosaga sa
faaleoina e Peniamina Neueli (FS), o le feau
faamafanafana na saunia e Iese Uele (FS), a o a’u
sa molimau i lona soifua faaleagaga.

Sa faaiu le molimau faaleagaga o Fale, i le pese ua
fatuina faapitoa lava e momoli ai alofaaga o le
Aufaipese ma si o matou aiga-lotu, e lē gata mo Fale,
a o i latou uma o lenei Aulotu, ua mapu atu i le
malologa tumau, ua saunia e Keriso mo ona tagata
faatuatua. Igoa o le pese – Memories. We are all
visitors to this world just passing through times of
life. Our purpose here, is to observe, to learn, to
grow and to love, hence we have Memories …..
and then, we all return home.

Ua mamalu ma matagofie toe sauniga o le faletua,
ona sa molimau le Afioga i le Alii Palemia ia Hon.
Laaulialemalietoa Polataivao Fosi Schmidt. Na maea
ona toe sauniga, ona lagomau lea i lona oliolisaga
tumau i lona aiga i Alafua. Fai mai le Tusitala ia Eperu
(Eperu 6:10), “Auā e lē amiolētonu le Atua, na te

lē faagaloina foi a outou galuega ma le alofa,

ua outou fa’aali mai ai i lona suafa, auā na outou

auauna i le au paia, i lē o loo outou auauna i

ai.” Manuia lau malaga Faleatoa Sigalu Vaaimamao
Tomane.

Saunia susuga Seilala Seilala (FS)
EFKS Vaivase-Tai

Pulega Vaimauga Sisifo
MATAGALUEGA VAIMAUGA

TUATUAGIA O LE LĒ USITA’I
“10Ona fetalai mai ai lea o le ALII ia Iosua, Ina

tula’i ia oe; se a ea le mea ua e faō ai faapea?
11Ua agasala Isaraelu’” Iosua 7.

Ua soloia i lalo pa o le aai o Ieriko, ua manumalo
Iosua ma ua fiafia le nuu o Isaraelu. O le isi lu’i e
sosoo ai mo i latou o le aai o Ai, e na o le 12,000 le
aofai o tagata. O le ala lea na manatu ai Iosua, e
lava le 3,000 o ana fitafita e auina atu e faatoilalo
lena aai. Peitai, na matuā faasesēina o ia. “4Ona o

a’e ai lea i lea mea o tagata pe tolu afe; a ua

latou sosola i luma o tagata o Ai. 5O i latou na

fasia e tagata o Ai, pe toatolugafulu ma le

toaono; auā ua latou tuliloa ia te i latou…ona

liu suavai lea o loto o le nuu, e pei o le suavai

lava.”

O le a le mafuaaga o lenei toilalo? Ona o Akana, o
se tasi o fitafita a Iosua, ua na lē usitai i le faatonuga
a le Atua, ma na ave ai ni mea sa faatoina mai le vete
o Ieriko, ma na ia nanā i lona fale’ie. O le i’uga lea,
na matuā faatoilaloina ai Isaraelu i le masiasi, ma
taia ai Akana i le faamasinoga a le Atua. Na lagona
le faanoanoa ma le mafatia mamafa o le loto o Iosua.
Na ia saei ona ofu, ua faapa’ūfaō i le eleele i luma o
le atolaau a le ALII, ua asu a’e le efuefu i luga o
latou ulu. Fai mai lana tatalo, “7Auē! Le ALII e, le

Atua, se a le mea ua e faaoo mai ai lenei nuu i

lenei itu o le Ioritana e tuuina atu i matou i lima

o sa Amorī…E, ana matou fia nonofo i le la itu o

Ioritama!”  Maitau mai le fetalaiga a le Atua ia Iosua
– “10Ina tula’i ia oe; se a ea le mea ua e faō ai

faapea? 11 Ua agasala Isaraelu.”

O i ai se lesona taua iinei: e i ai le taimi e tatalo ai, e
i  ai foi le taimi e tula’i ai i luga, ma faasaga ane e
vaai le mataupu o loo fetalai atu ai le Atua ia te oe! E
i ai taimi tatou te tatalo ai ma faamoemoe o le a
faasopoloa le silasila a le Atua i lo tatou lē usiusitai ia
te Ia, pe o le a suia lona finagalo ma lana faai’uga i o
tatou leaga. Peitai o le faamoemoe sili o Lona
finagalo, o le suia lea o i tatou, mai le leaga i le lelei.
Aisea na ave ai e Akana o mea na faatoina o Ieriko?
Auā na ia faataga i faaosoosoga, o le tuinanau ma le
matape’ape’a i oloa, e faasili atu nai lo poloaiga
manino a le Atua. O le feau faamanatu ma fesiligia ai
i tatou, po o tatou feagai ma tuatuagia faapenei, o le
lē usitai i le Atua ma ana poloaiga! O le tele lava o
taimi, o lo tatou toilalo popo, e mafua mai ia i tatou
lava, ina e le gata e fai le amioleaga, a e toe natia ina
ua tatou manatu e lilo i le silafaga a le Atua.  FTolua

O E UA MALILIU FALEATOA SIGALU
VAAIMAMAO TOMANE

HON. VAA

VAALEPU FALEMOE LEIATAUA

AOGA ASO SA, EFKS VAIVASE TAI @ LOTU TAMAITI LONA 128, 2026.

MULIAUMALU ENE TA’ULELEIFAATE’IAIŌA PENA OFELE LENE


